	«Մամուլի դերը հայապահպանության եւ հայ ինքնության պահպանության գործում»
Թույլ տվեք առաջին հերթին շնորհակալություն հայտնել հրավերքի համար եւ շնորհավորել այս չափազանց կարեւոր նախաձեռնությունը, որը կազմա-կերպում է Հայաստանի Հանրապետության Սփյուռքի Նախարարությունը` միավորելով տարբեր երկրների բազմաթիվ պատվիրակություններ մեկ միաս-նական գաղափարի եւ մեր բոլորիս ելման կետի շուրջ:
Նախ նշեմ այն մեծ եւ բազմաբնույթ նշանակության մասին, որ ունեցավ եւ ունի աշխարհի ավելի քան 7 միլիոն հայերիս համար, Սփյուռքի Նախարա-րության ստեղծումը հայրենիքում, մի երկրում, որն ի սկզբանե կամուրջ է եղել Եվրոպայի եւ Ասիայի միջեւ` քարոզելով խաղաղություն, բայց լինելով միշտ կռ-վախնձոր, եւ հիմա էլ հանգույցն է աշխարհի չորս ծագերում սփռված աշխար-հաստեղծ հայերի համար: Աշխարհաստեղծ, որովհետեւ, ինչպես մեծն Սեւակն է ասում.
Ուր էլ որ հասել, Որտեղ էլ եղել, Ջանացել ենք մենք ամենքի համար Շինել ենք կամուրջ, կապել ենք կամար, Ամեն տեղ հերկել, հասցրել բերքեր, Ամենքին տվել միտք, առած, երգեր...
Այսպես սկսեցինք հյուսել այն կամուրջը, որը պիտի կապեր Իսպանիան Հա-յաստանի հետ: Իսպանիա. մի հայաքիչ երկիր, ուր հայերիս շփոթում էին ռուսների, ալբանացիների եւ նույնիսկ մառոկացիների հետ: Մի երկիր, որտեղ համոզված էին, որ մեր հարեւան Թուրքիան ինչ-որ մի քաղաքակրթության տեր երկիր է, իսկ հիմա գիտակցում են, որ միայն փողկապ կրելը քիչ է քա-ղաքակիրթ լինելու համար: Մի երկիր, ուր սկսեցին փնտրել ու գտնել Հայաս-տանը Եվրասիայի խայտաբղետ խճանկարում եւ ճանաչել իրական քաղաքա-կրթությունը, որ 20-րդ դարասկզբին կանգնած էր կործանման եզրին: Ի վերջո, մի երկիր, որ ձեռք մեկնեց նորաստեղծ ,Արարատե Հայկական Միությանը` կապելու այն կամուրջը, որի կառուցումն սկսել էր դեռ 2004 թվականին: Եվ երբ միությունը դժվարանում էր իր հայապահպանության կամրջի կառուցման ճանապարհին, ճիշտ ժամանակին նրան օգնության հասավ հայրենիքը` 2008 թվականին հիմնելով Սփյուռքի Նախարարությունը, որը ոչ միայն ամրապն-դեց Հայրենիք-Սփյուռք կապը, այլ ավելի զարգացրեց այն` առաջարկելով բազմապիսի միջոցառումներ, որոնք խոսում են անշուշտ հայապահպանու-թյան, հայ ինքնության պահպանության եւ մատաղ սերնդի հայեցի դաստիա-րակության մասին:
Այս ազգապահպան գործում աննախադեպ է մամուլի դերը, որն ի սկզբանե կատարել է մեսրոպատառ գրերի եւ մայրենիի պահպանության անզուգական դերը: Այս հանգամանքն առավել ցայտուն է Սփյուռքում, ուր յուրաքանչյուր հայկական օջախում մեկ համար հայատառ թերթի մուտքը որոշիչ կարող է լինել հայերենի պահպանման գործում: Եվ եթե թույլ կտաք ընդհանրացնել, ապա պետք է շեշտել նաեւ այլ լրատվամիջոցների` ռադիոյի եւ հեռուստատե-սության դերը նույն հայեցիության պահպանման գործում: Եվ, ընդհանրա-պես, ի՞նչը, եթե ոչ լեզուն, կարող է վճռորոշ լինել հայապահպանության նվի-րական գործում: Այս առումով կուզենայի կարեւորել ռադիոյի եւ հեռուստատե-սության հաղորդումների պարունակությունը: Ցանկալի կլիներ լրացնել դրանք մանկական, գիտահանրամատչելի, հայ ժողովրդական երգ-երաժշտա-կան, պարային, փաստավավերագրական եւ սպորտային ծրագրերով, որոնք հեշտությամբ կարող են փոխարինել, այսպես կոչված` ,գողականե եւ լատի-նոամերիկյան սերիալներին: Վերջիններս ոչինչ չեն տալիս ոչ փոքրերին, ոչ մեծահասակներին, ոչ էլ, առավել եւս` հայապահպանության շարժիչը հանդի-սացող երիտասարդությանը: Հեռուստատեսությունն ու ռադիոն պետք է կլա-նեն երիտասարդությանը հայրենանվեր հաղորդումներով: Միայն այս դեպ-քում մենք կարող ենք ձեռք բերել խելացի եւ առողջ հայ սերունդ, որն, անկաս-կած, պիտի ստանձնի Հայաստանի հետագա զարգացման եւ Սփյուռքում հայ ինքնության պահպանության դժվարին, բայց հաճելի գործը:
Ներկայիս արբանյակային հեռարձակումը թույլ է տալիս հայկական հեռուս-տատեսությունը հասցնել աշխարհի գրեթե ամեն մի անկյուն, ուր հայ է ապ-րում: Քիչ ավելի դժվար է ռադիոյի հայ ձայնը հասցնել հայկական օջախներ: Կոնկրետ Վալենսիայում այս ուղղությամբ արդեն աշխատանքներ տարվում են, եւ շուտով տեղի հայ ազգաբնակչությունը հնարավորություն կունենա շա-բաթական մեկ ժամ ռադիոյով ունկնդրել հայալեզու հաղորդում:
Խոսենք այժմ Հայաստանի եւ Սփյուռքի պարբերականների մասին: Անձամբ ես հոկտեմբերի 14-ը կհամարեի հայկական մամուլի օր` հաշվի առնելով հայ-կական առաջին պարբերականի` ,Ազդարարիե ծննդյան տարելիցը, որը նշում ենք այս օրերին: ,Ազդարարիե դերն այնքան մեծ է եղել հայապահպանության գործում, որքան, ասենք` հայոց գրերի գյուտը, առաջին հայերեն գրքի տպա-գրությունը կամ Կոմիտասի կողմից հայ երգի փրկությունը: Առավել եւս, որ այն տպագրվել է անպետական հայրենիքից դուրս, հեռավոր Հնդկաստանում:
Ողջունելի է, որ այժմ, ավելի քան 200 տարի անց, հայ բարերարների բարձր հովանավորությամբ տեղի ունեցավ մեր առաջին պարբերականի վերա-ծնունդը: Սա խոսում է մեր հայ ինքնության պահպանման աննկուն ձգտման մասին, որով էլ հենց պիտի սնուցենք մեր հետագա սերունդներին:
Իսպանիայում լույս տեսնող առաջին եւ ցայսօր միակ պարբերականը` ,Հայ-րենիքե շաբաթաթերթը, նույնպես հոկտեմբերի ծնունդ է: Այն ծնվել է 2008 թվականի հոկտեմբերի 26-ին եւ շուտով կտոնի իր երկրորդ տարելիցը: Խոս-տովանեմ` դժվար է պարբերական պահելը, այն էլ այս խառնաշփոթ ժամա-նակներում: Սակայն երկնչել չենք պատրաստվում, քանզի մեր առջեւ ունենք հայապահպանության վեհ նպատակը, որի հիմունքներով էլ ծնվել է ,Հայրենի-քըե:
Ընդհանուր առմամբ, ես ինքս համարձակ տեսանկյունների, վարկածների ու թեմաների կողմնակից եմ, եւ ողջունում եմ այն հոդվածաշարերն ու գրու-թյունները, որոնցում հեղինակը չի երկրնչում կամ չի ամաչում ներկայացնել Հայաստանը, որպես մարդկության առաջին օրրան, իսկ հայերենը, որպես բանական մարդու առաջին խոսակցական լեզու: Իսկ այս վարակծներն ապա-ցուցելու համար, առաջարկում եմ եւս մի քանի մանրազննին ուսումնասի-րություններ, որոնք անշուշտ տեղ կգտնեն ոչ միայն հայկական, այլ օտարալե-զու գրքերում ու մամուլում: Այս առումով, ,Հայրենիքըե, հայապահպանու-թյամբ տոգորված, փնտրում եւ, ասեմ որ, հաջողությամբ գտնում է այն ամենը, ինչն ունի հայկական ոգի, արյուն եւ շունչ:
Եվ վերջում, թույլ տվեք եւս մեկ անգամ շնորհակալություն հայտնել այս հիանալի կազմակերպության եւ հրավերքի համար, ցանկակալ հայկական մամուլին երկար եւ բեղմնավոր հայանպաստ աշխատանք եւ շնորհավորել բոլորիս ՀԱՅԿԱԿԱՆ ՄԱՄՈՒԼԻ ՕՐՎԱ ԿԱՊԱԿՑՈՒԹՅԱՄԲ:

